
    Azərbaycan Respublikasına rəsmi səfərə gələn İsrail
Dövlətinin Prezidenti İsxak Hersoqun mayın 30-da rəsmi
qarşılanma mərasimi olub.
    Hər iki ölkənin Dövlət bayraqlarının dalğalandığı mey-
danda İsrail Prezidentinin şərəfinə fəxri qarovul dəstəsi
düzülmüşdü.
    Azərbaycan Respublikasının Prezidenti İlham Əliyev və
birinci xanım Mehriban Əliyeva İsrail Dövlətinin Prezidenti

İsxak Hersoqu və birinci xanım Mixal Hersoqu qarşıladılar.
    Fəxri qarovul dəstəsinin rəisi İsrail Prezidentinə raport
verdi.
    Prezident İsxak Hersoq Azərbaycan əsgərlərini salamladı.
    Dövlət başçıları fəxri qarovul dəstəsinin qarşısından
keçdilər.
    İsrail Dövlətinin və Azərbaycan Respublikasının Dövlət
himnləri səsləndirildi.

    Azərbaycan nümayəndə heyətinin üzvləri İsrail Prezidenti
İsxak Hersoqa və xanımı Mixal Hersoqa, İsrail nümayəndə
heyəti isə Azərbaycan Prezidenti İlham Əliyevə və birinci
xanım Mehriban Əliyevaya təqdim olundu.
    Fəxri qarovul dəstəsi hərbi marşın sədaları altında Azər-
baycan Prezidenti İlham Əliyevin və İsrail Prezidenti İsxak
Hersoqun qarşısından keçdi.
    Dövlət başçıları rəsmi foto çəkdirdilər.

    Mayın 30-da Azərbaycan Respublikasının Prezidenti İlham Əliyevin İsrail Dövlətinin

Prezidenti İsxak Hersoq ilə təkbətək görüşü olub.

    Görüşdə Azərbaycanla İsrail arasında ikitərəfli münasibətlərin müxtəlif sahələrdə inki-

şafından məmnunluq ifadə olundu, İsxak Hersoqun ölkəmizə səfərinin əlaqələrimizin ge-

nişlənməsi işinə töhfə verəcəyi vurğulandı.

    Söhbət zamanı əməkdaşlığımızın perspektivləri ilə bağlı məsələlər ətrafında fikir

mübadiləsi aparıldı.

    Mayın 30-da Azərbaycan Respublikasının
Prezidenti İlham Əliyevin və İsrail Dövlətinin
Prezidenti İsxak Hersoqun geniş tərkibdə
görüşü keçirilib.
    Görüşdə çıxış edən Azərbaycan Prezidenti
İlham Əliyev dedi:
    – Cənab Prezident, hörmətli nümayəndə
heyətinin üzvləri, Azərbaycana xoş gəl-
misiniz. Sizi ölkəmizdə qəbul etmək im-
kanına malik olduğumuza görə çox şadıq.
Əminəm ki, səfər ölkələrimiz arasında
dostluq münasibətlərinin inkişafına böyük
təkan verəcək. Elə indicə cənab Prezidentlə
ikitərəfli gündəliyimiz və regional məsə-
lələrlə bağlı çox yaxşı müzakirə apardıq.
Əminəm ki, nümayəndə heyətlərinin iştirakı
ilə görüşdə, bu gün və sabah davam edəcək
səfəriniz çərçivəsində təmaslarda geniş
diapazonlu məsələlər müzakirə olunacaq.
Biz səfərdən sonra müsbət dinamikanı gö-
rəcəyik. Çünki mən tamamilə əminəm, bö-
yük potensial mövcuddur, baxmayaraq ki,

biz ayrı-ayrı istiqamətlər, ticarət, enerji,
təhlükəsizlik sahələri üzrə artıq çoxlu işlər
görmüşük. Lakin hələ çoxlu işlər görül-
məlidir. Əlbəttə ki, biz Sizin Azərbaycana
səfərinizi tarixi səfər hesab edirik. Dəvətimi
qəbul etdiyiniz üçün təşəkkür edirəm. Ümid
edirəm ki, ölkəmizdə yaxşı vaxt keçirə-
cəksiniz. Sizə Azərbaycanda yaxşı vaxt
keçirməyi arzulayıram.

***
    İsrail Prezidenti İsxak Hersoq çıxış edərək
dedi:
    – Çox sağ olun, cənab Prezident. Burada
olmaqdan şərəf və məmnunluq hissi duyuram.
Biz buraya açıq ürəklə, millətlərimiz arasında
böyük dostluqla gəlirik. Ən əsası odur ki,
siz mərhum atanızı yetişdirən millətsiniz,
sonra isə Siz onun yolunu davam etdirərək
elə bir heyrətamiz ölkə yaratmısınız ki, bura
bir çox məsələlərin mərkəzinə çevrilib.
    İsraillə Azərbaycan arasında tərəfdaşlıq
Sizin qeyd etdiyiniz və bizim müzakirə et-

diyimiz bir çox sahələrin də təməl nöqtəsidir.
Düşünürəm ki, bu, bir çox səviyyələrdə xalq-
larımıza mesaj göndərir. İlk növbədə, hesab
edirəm ki, bu elə bir mesaj göndərir ki, yə-
hudilər və müsəlmanlar birlikdə sülhə doğru
addımlasalar, birgə açıq dialoq aparsalar,
birlikdə dünyanın xeyrinə çalışsalar birlikdə
möhtəşəm işlər görə bilərlər. İkincisi, bu,

strateji münasibətdir, çünki biz sülh, rifah
və inkişaf istiqamətlərində bütün regiona öz
təsirimizi göstəririk. Buna görə çox sağ olun.
Əlbəttə ki, cənab Prezident, mən qarşılıq
göstərərək Sizi İsraildə qəbul etməyi səbir-
sizliklə gözləyirəm.
    Prezident İlham Əliyev: – Təşəkkür edi-
rəm.

    Mayın 30-da Azərbaycan Respublikasının Prezidenti İlham Əliyevin və İsrail Dövlətinin

Prezidenti İsxak Hersoqun iştirakı ilə “Azərbaycan Respublikasının Səhiyyə Nazirliyi ilə

İsrail Dövlətinin Səhiyyə Nazirliyi arasında səhiyyə və tibb elmi sahələrində 2023-2028-ci

illər üçün Əməkdaşlıq Planı” imzalanıb.

    Sənədi Azərbaycan Respublikasının səhiyyə naziri Teymur Musayev və İsrail Dövlətinin

daxili işlər və səhiyyə naziri Moşe Arbel imzaladılar.

    Mayın 30-da Azərbaycan Respublikasının Prezidenti İlham Əliyev və İsrail Dövlətinin
Prezidenti İsxak Hersoq mətbuata bəyanatlarla çıxış ediblər.
    Əvvəlcə Azərbaycan Prezidenti bəyanatla çıxış etdi.

Prezident İlham Əliyevin bəyanatı
    – Hörmətli cənab Prezident.
    Hörmətli qonaqlar, xanımlar və cənablar.
    Cənab Prezident, ölkəmizə xoş gəlmisiniz. Sizi Azərbaycanda qəbul etmək imkanına
malik olduğuma görə çox şadam. Sizin səfəriniz ölkələrimiz arasında sıx tərəfdaşlıq
əlaqələrini nümayiş etdirir. Əminəm ki, səfər bizim ikitərəfli əlaqələrimizi gücləndirəcək.
Aramızda çox fəal siyasi dialoq var və biz cənab Prezidentlə telefonla əlaqə saxlayırıq.
İndi isə, əlbəttə ki, rəsmi səfər zamanı bizim ikitərəfli gündəliyimizdə duran önəmli
məsələləri müzakirə etmək üçün daha çox imkanımız var. Bu il İsraildə Azərbaycan
səfirliyinin açılması, əlbəttə ki, əlaqələri daha yüksək səviyyəyə qaldıracaq və eyni
zamanda daha sıx qarşılıqlı əməkdaşlıq üçün geniş imkanlar yaradacaq.
    Bəzi iqtisadi rəqəmlərə nəzər salarkən gördüm ki, ticarət dövriyyəmiz 1,7 milyard
ABŞ dollarından çoxdur, bu da böyük məbləğdir. Lakin hesab edirəm ki, növbəti illərdə
biz ticarət dövriyyəsini şaxələndirməyə çalışmalıyıq və ümid edirəm ki, həyata keçiriləcəyini
planlaşdırdığımız birgə layihələr nəticəsində bizim daha balanslaşdırılmış ticarət dövriyyəmiz
olacaq və o təkcə enerji amilindən asılı olmayacaq. Buna baxmayaraq, uzun illərdir ki,
Azərbaycan İsrailə xam neftin etibarlı təchizatçısı olmaqda davam edir və bu da əslində,
enerji sahəsində sıx əməkdaşlığı nümayiş etdirir.
     Bu gün müzakirələr zamanı biz, həmçinin enerji sahəsində əməkdaşlığın necə genişləndirilməsi
məsələsini də müzakirə etdik. Çünki biz investisiya layihələri, interkonnektorların yaradılması
və üçüncü ölkələrdə potensial əməkdaşlıq layihələri üçün böyük imkanlar görürük.
    Biz, həmçinin irriqasiya və kənd təsərrüfatı sahəsində planlarımızı və artıq görülmüş
işləri müzakirə etdik. İsrailin bu sahədə böyük nailiyyətlərindən bizim xəbərimiz var və
biz kənd təsərrüfatında məhsuldarlığı artırmaq üçün bu müsbət təcrübədən istifadə etmək
və ixrac bazarımızı şaxələndirmək istəyirik.

Ölkələrimiz arasında əməkdaşlıq əlaqələri daha da gücləndirilir
İsrail Prezidenti İsxak Hersoq Azərbaycana rəsmi səfər edib

231 may 2023-cü il “Şərq qapısı” qəzeti

    Nisbətən bu yaxınlarda əməkdaşlığa baş-
ladığımız sahələrdən biri kibertəhlükəsizlik
sahəsidir. Bu sahədə fəal təmasların başla-
nılmasına çox şadıq. Bu gün artıq sirr deyil
ki, kibertəhlükəsizlik hər bir ölkənin milli
təhlükəsizliyinin mühüm hissəsidir. Əlbəttə
ki, bu sahədə İsrail şirkətlərinin böyük təc-
rübəsi bizim üçün faydalı olacaq. Həmçinin
gənc nəslin təlimi və tədrisi də məqsədlərimizə
nail olmaq və özümüzü təhlükədən qorumaq
üçün mühüm amil olacaq.
    Təhdidlərdən danışarkən, həmçinin mü-
dafiə sənayesi sahəsində uzunmüddətli əmək-
daşlığı məmnuniyyətlə qeyd etmək istəyirəm.
Azərbaycanın uzun illərdir ki, bu sahədə İs-
railin müasir avadanlığına çıxışı var, bu da
bizə müdafiə qabiliyyətimizi müasirləşdir-
məyə kömək edir və dövlətçiliyimizi, əsas
dəyərlərimizi, milli maraqlarımızı və ərazi
bütövlüyümüzü müdafiə etməyə imkan ya-
radır.
    Bu gün biz, həmçinin qarşılıqlı turist
axını səviyyəsinin necə qaldırılmasını da
müzakirə etdik. Həftədə yalnız dörd reys
var və hesab edirəm ki, bu, yetərli deyil.
Nümayəndə heyətlərinin üzvlərinə uçuşların
sayının artırılması ilə bağlı göstərişlər ve-
rilmişdir və bunun təkcə mövsümi əsasda
yox, – çünki, adətən, yay vaxtlarında daha
çox uçuşlar olur, – daimi əsasda edilməsi
tapşırılmışdır. Həmçinin İsraildə daha çox
təqdimat imkanlarının araşdırılması da tap-
şırılmışdır ki, biz İsraildən daha çox turisti
buraya dəvət edə bilək və əsrlərboyu Azər-
baycanda yaşayan yəhudi icması haqqında
daha çox məlumat verə bilək. Bu bizim
ölkə nin böyük dəyəridir, yəhudi icmasının
üzvləri – Azərbaycan vətəndaşları ölkəmizin
müasir inkişafına çoxlu töhfə vermiş və
töhfə verən insanlardır. Onlar bizim müs-
təqilliyimiz və ərazi bütövlüyümüz uğrunda
bizimlə və bütün digər azlıqların nüma-
yəndələri ilə çiyin-çiyinə vuruşublar. Bu
gün bu təkcə Azərbaycanın uğurlu inkişafı,
mədəniyyətlərarası sülh və dostluq üçün
yox, eyni zamanda bizim ikitərəfli müna-

sibətlərimiz üçün mühüm amildir. Bilirəm
ki, İsraildə yaşayan azərbaycanlılar ölkə-
lərimiz arasında körpülərin qurulmasında
mühüm rol oynayırlar. Bizim dünya azər-
baycanlılarının diaspor təşkilatları var, lakin
yalnız bir ölkədə, İsraildə bu təşkilat, əsasən,
yəhudi mənşəli insanlardan ibarətdir. Bu,
aramızda heç bir fərqin, heç bir bölgünün
olmadığını nümayiş etdirir. Bizim əsrlərboyu
davam edən qarşılıqlı əlaqələr, dostluq və
qarşılıqlı dəstək tariximiz var. Müstəqil
ölkə olaraq Azərbaycanın, sadəcə, 31 yaşı
var, lakin bizim qədim tariximiz var və
Azərbaycandakı yəhudilər həmişə cəmiy-
yətimizin fəal və mötəbər hissəsi olmuşlar
və bu gün də belə olmaqda davam edirlər.
Beləliklə, bu, ölkələrimiz arasında, belə
deyək, mədəni körpülərdir. Buna görə on-
ların bizim ikitərəfli strateji əməkdaşlığımıza
töhfəsi çox vacibdir.
    Bizim gündəliyimiz, həqiqətən də, genişdir.
Mətbuat konfransı üçün vaxtımız məhduddur,
əks halda ikitərəfli əməkdaşlığımızın geniş
gündəliyi haqqında saatlar ərzində danışardıq.
Əlbəttə ki, nümayəndə heyətlərinin üzvləri
bu gün və sabah daha sıx qarşılıqlı əlaqədə
olacaqlar.

    Yekunda mən bir daha cənab Prezidentə
dəvətimi qəbul etdiyinə və Azərbaycanı
rəsmi səfərlə ziyarət etdiyinə görə təşəkkü-
rümü ifadə etmək istəyirəm. Ona və İsrail
xalqına sülh, uğur və çiçəklənmə, Azərbay-
canda yaxşı vaxt keçirməyi arzu etmək istə-
yirəm. Bir daha xoş gəlmisiniz, cənab Pre-
zident.

***
    Sonra İsrail Prezidenti bəyanatla çıxış
etdi.

Prezident İsxak Hersoqun
bəyanatı

    – Təşəkkür edirəm, cənab Prezident.
    Azərbaycana səfər etmək mənim üçün və
millətim üçün həyata keçən arzudur. Bu səfər
İsrail xalqı üçün və Azərbaycan xalqı ilə
İsrail xalqı arasında birgə əlaqələr baxımından
böyük əhəmiyyət kəsb edir.
    Cənab Prezident, qonaqpərvərliyinizə, də-
vətinizə görə təşəkkür edirəm. Mən bunun
qarşılığında Sizi və birinci xanımı İsrailə
dövlət səfərinə dəvət etmək istərdim. Bu,
əsası mərhum məşhur atanız tərəfindən qo-
yulmuş və illər ərzində inkişaf etmiş heyrə-
tamiz əlaqələrimizin ifadəsi olar. Prezident
Əliyev, dövlətinizi qurub və Siz son bir neçə

ildə onu genişləndirərək inkişaf etdirmisi-
niz.
    Bizim əlaqələrimizin dərin kökləri var.
Yəhudilərin bu ölkədəki irsinin kökləri, yeri
gəlmişkən, özlüyündə nümunə olan nadir
irsi və yəhudi icmalarının 120-130 il əvvəl
meydana gəlməsi ilə Azərbaycanın dünyada
yazdığı hekayəsinə öz böyük töhfəsini verib.
Sülh, ümumi rifah, yaxşı işlərə dair birgə
strateji baxışımızla birlikdə, yəhudilərlə mü-
səlmanlar arasında səmərəli, ədalətli, səmimi,
dostcasına dialoq, bizim arzulaya və nümayiş
etdirə biləcəyimiz bir baxışdır.
    Sirr deyil ki, ölkəniz əhalisinin əksəriyyəti
şiələr olan müsəlman ölkəsidir. Buna bax-
mayaraq, millətlərimiz arasındakı sevgi və
bağlılıq dünyanı necə dəyişdirə biləcəyimizin
və irəli gedə biləcəyimizin nümunəsidir.
İndicə səhiyyə nazirlərimiz arasında şahidi
olduğumuz mərasim, cənab Prezident, Sizin
qeyd etdiyiniz kimi, əməkdaşlıq üçün nə
qədər məsələ və sahənin olmasının daha bir
nümunəsi və təcəssümüdür.
    Bizim ortaq baxışımız var, mən Azər-
baycanın dünyada və regionda böyük təsirə
malik olduğunu görürəm. Siz mənə Azər-
baycanın Avropanın enerji sektoruna, ümu-
milikdə, regiona, Asiyaya, sözsüz ki, bizimlə
əlaqəli Yaxın Şərqə təsiri barədə danışdınız.
Biz İranın təhlükə və təhdid yaratdığı qlobal,
regional təhlükəsizlik strukturuna nəzər
saldıq, bu məsələni dərindən müzakirə
etdik. Əlbəttə ki, biz elm, kənd təsərrüfatı
və cənab Prezident, giriş nitqində qeyd et-
diyiniz bir çox sahələrdə əməkdaşlığı inkişaf
etdirmək imkanlarımızı səbirsizliklə göz-
ləyirik.
    Mən bu möhtəşəm an üçün Sizə səmimi-
qəlbdən minnətdarlığımı bildirmək istəyirəm.
Biz İsrailin müstəqilliyinin 75 illiyini, eyni
zamanda dövlətlərimiz arasında çox güclü
əlaqələrimizin 30 illiyini qeyd edirik. Əminəm
ki, mənim və nümayəndə heyətimin bu səfəri
əlaqələrimizin daha da inkişafı baxımından
bir mərhələ olacaq. Təşəkkür edirəm, bizim
dediyimiz kimi, şalom, cənab Prezident.

    “Ləzzət Kağız Məhsulları İstehsalı” sahəsi fəaliyyətə başlayıb.

    Muxtar respublikada azad biznes mühitinin formalaşması sahibkarlıq subyektlərinin daha səmərəli fəaliyyətinə

və yeni iş yerlərinin açılmasına şərait yaradır. Mayın 27-də “Ləzzət Qida Sənaye” MMC-nin tərkibində yeni

“Kağız Məhsulları İstehsalı” sahəsi fəaliyyətə başlayıb.

    Naxçıvan Muxtar Respublikasında Azərbaycan Respublikası Prezidentinin səlahiyyətli nümayəndəsi Fuad

Nəcəfliyə məlumat verilib ki, istehsal və anbar sahələrindən ibarət olan müəssisənin yaradılması üçün 2 milyon

570 min 502 manat vəsait ayrılıb. Bu vəsaitin 550 min manatını dövlət maliyyə dəstəyi təşkil edir.

    Türkiyə istehsalı olan müasir avadanlıqlar vasitəsilə istehsal və paketləmə prosesi tam avtomatlaşdırılıb.

Müəssisədə 5 istehsal xətti fəaliyyət göstərir. 4 növdə, 8 çeşiddə və müxtəlif ölçülərdə salfet, 1 növdə karton-rulon

istehsalı həyata keçirilir. Salfet istehsalı avadanlıqlarının istehsal gücü saatda 300-350 ədəddir. Karton-rulon

istehsalı isə tələbata uyğun təmin edilir. Müəssisədə istehsal olunan məhsulların xammalı Türkiyə Respublikasından

alınır və 100 faiz sellüloz maddələrdən əldə edilir. Alternativ xammal tədarükü məqsədilə Rusiya Federasiyası ilə

danışıqlar aparılır.

    Yeni istehsal müəssisəsində 20 nəfər işlə təmin olunub və satışdan asılı olaraq işçi sayının artırılması

planlaşdırılır. İşçilər xüsusi geyimlə təmin edilib, yemək və çay təminatı müəssisə tərəfindən həyata keçirilir.

Sahibkarlıq mühitində yeni üfüqlər: 
Naxçıvanda müasir istehsal müəssisələri yaradılır, yeni iş yerləri açılır

    Mayın 30-da Azərbaycan Respublikasının Prezidenti İlham Əliyevin və birinci xanım Mehriban Əliyevanın adından İsrail Dövlətinin Prezidenti İsxak Hersoq və birinci xanım Mixal
Hersoqun şərəfinə rəsmi lanç verilib.

AZƏRTAC

*                   *               *

Ardı 3-cü səhifədə



    Mayın 27-də Bakı şəhərində
ELSA Azərbaycanın VII Milli
Şura Toplantısı keçirilib. Toplan-
tıda Naxçıvan Dövlət Universite-
tinin nümayəndə heyəti iştirak
edib. Şuraya təklif olunan əsas
məsələlər sırasında ELSA Naxçı-
vanın yaradılması, ELSA Naxçı-
vanın potensial İdarə Heyətinin

təsdiq olunması yer alıb. Şu-
ranın yekdil Qərarı ilə ELSA
Naxçıvan yaradılaraq, Milli
İdarə Heyətinin təklifi ilə
ELSA Naxçıvanın Naxçıvan
Dövlət Universitetinin Hü-
quqşünaslıq ixtisasının 8 tə-
ləbəsindən ibarət İdarə Heyəti

təsdiq olunub.
    Qeyd edək ki, Avropa Hüquq-
şünas Tələbələr Assosiasiyası
(ELSA – the European Law Stu-
dents’ Association) dünyanın ən
böyük hüquq tələbələri təşkilatıdır.
ELSA Avropanın 42 ölkəsinin,
210 universitetindən olan 35 000-
dən çox hüquqşünas tələbəni və

gənc hüquqşünası özündə birləş-
dirir. Təşkilatın yaradılmasında və
hazırkı fəaliyyətində əsas məqsəd
Avropanın müxtəlif ölkələrindən
olan gəncləri eyni təşkilatda bir-
ləşdirməklə onlar arasında mənə-
vi-əxlaqi inteqrasiyaya, elmi bi-
liklərin paylaşılmasına nail olmaq-
dan, beynəlxalq konfranslar, tə-
limlər, səhnələşdirilmiş məhkəmə
prosesləri keçirilməsi yolu ilə hü-
quqşünas tələbələrin nəzəri bilik-
lərinin praktiki tətbiqinə şərait ya-
ratmaqdan ibarətdir.

Naxçıvan Dövlət Universitetinin

Televiziya, mətbuat və 

ictimaiyyətlə əlaqələr bölməsi

Beynəlxalq gənclər təşkilatının Naxçıvan nümayəndəliyi yaradılıb

    29-31 may tarixlərdə Naxçıvanda
“Heydər Əliyev İli” çərçivəsində
“Naxçıvan – Bəşəriyyətin Beşiyi”
VI Beynəlxalq Rəsm Festivalı təşkil
olunub. Azərbaycanın qədim və gözəl
guşələrindən biri olan Naxçıvanda
2012-ci ildən, iki ildən bir olaraq
keçirilən bu festival Ulu Öndər
Heydər Əliyevin 100 illik yubileyinə
həsr edilib. 
    Mayın 29-da festival çərçivə-
sində qonaqlar ilk olaraq Ulu
Öndər Heydər Əliyevin abidəsini
ehtiramla ziyarət edib, önünə gül
qoyublar. Heydər Əliyev Muzeyində
onlara görkəmli dövlət xadiminin
zəngin həyat yolu və fəaliyyəti haq-
qında məlumat verilib. Rəssamlar
Kamil Əliyev adına Naxçıvan Döv-
lət Xalça Muzeyini ziyarət edib,
Naxçıvan Muxtar Respublikası Rəs-
samlar Birliyində Ulu Öndər Heydər
Əliyevə həsr olunmuş sərgiyə ba-
xıblar.  Qonaqlar muxtar respubli-
kanın ən çox ziyarət edilən turistik
yerlərində –  Batabat, Qarabağlar
türbəsi və Duzdağ Fizioterapiya
Mərkəzində olublar.
    Mayın 30-da “Əcəmi seyrəngahı”

mədəniyyət və istirahət parkında
“Cahan” Holdinqin baş sponsorluğu,
Naxçıvan Muxtar Respublikası Rəs-
samlar Birliyinin təşkilatçılığı,  Azər-
baycan Respublikası Mədəniyyət
Nazirliyi, Azərbaycan Rəssamlar
Birliyi, Azərbaycan Respublikası
Milli Məclisinin Mədəniyyət Ko-
mitəsi və digər təşkilatların  dəstəyi
ilə Ümummilli Lider Heydər
Əliyevin 100 illik yubileyinə həsr
olunmuş “Naxçıvan – Bəşəriyyətin
Beşiyi” VI Beynəlxalq Rəsm Festi-
valının açılış mərasimi olub. 
    Azərbaycan Respublikası Milli

Məclisinin deputatı və  Mədəniyyət
Komitəsinin üzvü, Azərbaycan Res-
publikasının Əməkdar rəssamı, Nax-
çıvan Muxtar Respublikası Rəssam-
lar Birliyinin sədri Ülviyyə Həm-
zəyeva çıxış edərək qonaqları sa-
lamlayıb, festivalda iştirak edən rəs-
samlara uğurlar arzulayıb. Qeyd
olunub ki, Naxçıvan özünün elm-
sənət, siyasi xadimləri ilə tanınır.
Naxçıvan həm də ona görə çox də-
yərli və əzizdir ki, bu ulu diyar

Ümummilli Liderimiz Heydər Əliyevin
doğma yurdudur. Ulu Öndər bütün
fəaliyyəti dövründə sənətə, sənət-
karlara xüsusi diqqət və qayğı gös-
tərib, rəssamların daim hamisi olub.
Görkəmli dövlət xadiminin xüsusi
himayəsi ilə 1971-ci ildə Azərbaycan
Rəssamlar İttifaqının Naxçıvan Təş-
kilatı yaradılıb. Bu təşkilat yaranan
bir gündən fəaliyyətini davam etdirib,
Naxçıvanın gözəl təbiəti, gözəl in-
sanları rəssamlara ilham verib. Bil-
dirilib ki, Naxçıvanda 2012-ci ildən,
iki ildən bir keçirilən, sayca altıncı
“Naxçıvan – Bəşəriyyətin Beşiyi”

VI Beynəlxalq Rəsm Festivalı bu il
Ulu Öndər Heydər Əliyevin 100
illik yubileyinə həsr olunması ilə
xüsusilə əlamətdardır. 
    Ülviyyə Həmzəyeva Azərbaycan
Respublikası Milli Məclisinin Mə-
dəniyyət Komitəsinə, Azərbaycan
Rəssamlar İttifaqına, Naxçıvan Mux-
tar Respublikasında Azərbaycan Pre-
zidentinin Səlahiyyətli Nümayəndə -
liyinə, festivalın təşkilinə dəstək
göstərən bütün təşkilatlara, iştirak-
çılara minnətdarlığını bildirib. 
    Azərbaycan Respublikası Milli
Məclisinin Mədəniyyət Komitəsinin
sədri Qənirə Paşayeva çıxışında bil-
dirib ki, qəhrəmanlar, ziyalılar yurdu
Naxçıvanda olmaqdan çox böyük
məmnunluq hissləri keçirir. Ulu Öndər
Heydər Əliyevin Naxçıvan səfərlə-
rində jurnalist kimi onu müşayiət
etdiyini və o çətin və ağır günlərdə
naxçıvanlıların Ümummilli Liderin
yanında olmasını həmişə böyük bir
qürur hissi ilə xatırladığını, – deyən
Qənirə Paşayeva müasir Azərbay-
canın qurucusu Heydər Əliyevin
Azərbaycan dövlətçiliyini inkişaf
etdirən dahi, əvəzsiz  lider olduğunu
diqqətə çatdırıb. Üçrəngli müqəddəs
bayrağımızın Ulu Öndər Heydər
Əliyevin rəhbərliyi ilə  70 il fasilədən
sonra Naxçıvanda qaldırıldığını, bu
gün işğaldan azad edilən torpaqlarda
əbədi dalğalandığını xatırladıb. Çı-
xışda qeyd edilib ki, görkəmli dövlət
xadimi Heydər Əliyevin layiqli da-
vamçısı Prezident cənab İlham Əliyev
və Azərbaycan Respublikasının Bi-
rinci vitse-prezidenti, Heydər Əliyev

Fondunun prezidenti Mehriban xa-
nım Əliyeva mədəniyyət və incəsə-
nətimizin daha da inkişafı sahəsinə
xüsusi diqqət göstərirlər.
     Vurğulanıb ki, Ümummilli Lider
üçün mədəniyyət xalqı daha güclü
gələcəyə aparan bir vasitə idi. Ulu
Öndər rəssamlara, musiqi mədəniy-
yətinə, tariximizə yüksək dəyər verib.

    Gənc nəsillər bu nümunədən ör-
nək almalı, mədəniyyətimizə daim
sahib çıxmalıdırlar. Bu mənada, ke-
çirilən festival xüsusi əhəmiyyət da-
şıyır, – deyə komitə sədri çıxışında
bildirib. 
    Qənirə Paşayeva festivalın təş-
kilinə və yaradılan şəraitə görə Pre-
zidentin Naxçıvandakı səlahiyyətli
nümayəndəsi Fuad Nəcəfliyə min-
nətdarlıq edib. 
     Naxçıvan Muxtar Respublikası
Ali Məclisi Aparatının Humanitar
siyasət məsələləri və ictimai təşki-
latlarla iş şöbəsinin müdir müavini
Tural Rzayev qeyd edib ki, muxtar
respublikada Ulu Öndərin 100 illik
yubileyi ilə bağlı silsilə tədbirlər
keçirilir, dahi şəxsiyyətin ömür yo-
luna və çoxşaxəli fəaliyyətinə ətraflı
nəzər salınır. Dahi şəxsiyyətin 100
illik yubileyi münasibətilə keçirilən
rəsm festivalı da yubiley tədbirləri
silsiləsində mühüm əhəmiyyət kəsb
edir. Ümummilli Liderin Azərbay-
cana rəhbərliyi dövründə digər sa-
hələr kimi rəssamlığın da inkişafında
əsaslı dönüş yaradılıb, rəssamlara
dövlət qayğısı artırılıb, onların fərdi
sərgilərinin keçirilməsi, əsərlərinin
satışı təmin edilib. Əsası Ulu Öndər

tərəfindən qoyulan mədəniyyət si-
yasəti bu gün Prezident cənab İlham
Əliyev tərəfindən uğurla davam və
inkişaf etdirilir. Ali Baş Komandanın
rəhbərliyi ilə Vətən müharibəsində
qazanılan Tarixi Zəfər bu torpaqlara
həm də mədəniyyətin qayıtması de-
məkdir. 
    Tural Rzayev muxtar respublikada
yaradıcı şəxslərin sənətinə verilən
dəstəkdən danışıb, rəssamların ya-
radıcılıq imkanlarının genişləndiril-

diyini diqqətə çatdırıb, festival işti-
rakçılarına uğurlar arzulayıb. 
    Naxçıvan Muxtar Respublikası
mədəniyyət nazirinin müavini, nazir
vəzifələrini müvəqqəti icra edən Hə-
sən Kərimov, Azərbaycan Rəssamlar
İttifaqının sədr müavini, Xalq rəssamı
Ağaəli İbrahimov çıxışlarında Ulu
Öndər Heydər Əliyevin  rəssamlığın
inkişafına verdiyi töhfələrdən danışıb,
festivala böyük maraq  göstərildiyini
diqqətə çatdırıblar. 
    Naxçıvan Dövlət Filarmoniyası-
nın Muğam qrupunun ifası  və milli
birliyimizi əks etdirən Şərur yallısı
tədbirə xüsusi rəng qatıb. 
    Qeyd edək ki, “Naxçıvan – Bə-
şəriyyətin Beşiyi” VI Beynəlxalq
Rəsm Festivalında Azərbaycan,  elə-
cə də Türkiyə, Qazaxıstan, Özbə-
kistan, Gürcüstan, Ukrayna, Bolqa-
rıstan, Rusiya, Finlandiya, Latviya
olmaqla, ümumilikdə, 11 ölkə dən
58 rəssam iştirak edir. Bu gün festi-
valın bağlanış mərasimi keçiriləcək,
iştirakçılara diplom və hədiyyələr
təqdim olunacaq. Xatirə olaraq rəs-
samların bioqrafiyası və festival za-
manı çəkdikləri əsərlərdən ibarət
kataloq nəşr ediləcək.

- Güntac ŞAHMƏMMƏDLİ 

“Naxçıvan – Bəşəriyyətin Beşiyi” 
VI Beynəlxalq Rəsm Festivalı keçirilir

    Naxçıvan Muxtar Respublika-
sında Azərbaycan Respublikası Pre-
zidentinin səlahiyyətli nümayəndə-
sinin vəzifəsi inzibati vəzifələrin
birinci təsnifatına daxil edilir.
    Bu, Milli Məclisin iclasının
gündə liyinə daxil edilən “Dövlət
qulluğu haqqında” qanuna dəyişik-
likdə əksini tapıb.
    Layihəyə əsasən Naxçıvan Mux-
tar Respublikasında Azərbaycan
Respublikası Prezidentinin səlahiy-
yətli nümayəndəsinin müavinlərinin
vəzifələri inzibati vəzifələrin ikinci
təsnifatında yer alacaq.
    Müzakirələrdən sonra qanun la-
yihəsi səsverməyə çıxarılaraq üçün-
cü oxunuşda qəbul edilib.

AZƏRTAC

Prezidentin Naxçıvan Muxtar 
Respublikasının səlahiyyətli 

nümayəndəsinin vəzifəsi 
inzibati vəzifələrin birinci 

təsnifatına daxil edilir

    “Ləzzət Qida Sənaye” Məhdud Məsuliyyətli
Cəmiyyətinin tərkibində şərab istehsalı müəssisəsi
də fəaliyyətə başlayacaq. 
    Yeni yaradılan “Naxçıvan Şərab” Məhdud
Məsuliyyətli Cəmiyyətində aparılan tikinti və
quraşdırma işləri ilə tanış olan Naxçıvan Muxtar
Respublikasında Azərbaycan Respublikası Pre-
zidentinin səlahiyyətli nümayəndəsi Fuad Nəcəfliyə
məlumat verilib ki, müəssisə istehsal, qablaşdırma,
laboratoriya və anbar sahələrindən ibarətdir. İs-
tehsal sahəsində və laboratoriyada Türkiyə, Da-
nimarka, ABŞ, Avstriya və Almaniya istehsalı
olan müasir avadanlıqlar, eləcə də Rusiya istehsalı
olan gümüş filtrlər quraşdırılacaq. 
    İstehsal gücü saatda 5 min butulka və ya
günlük 20 ton məhsul olacaq müəssisədə ilkin
olaraq 4 çeşiddə araq istehsal olunacaq. Növbəti
mərhələdə isə şərab, viski və konyak məhsullarının
da istehsalı nəzərdə tutulur. Müəssisə fəaliyyətə
başladıqdan sonra ilkin olaraq 30-a yaxın işçi
çalışacaq.

- Nail ƏSGƏROV

Yeni yaradılan “Naxçıvan Şərab” Məhdud Məsuliyyətli Cəmiyyətində
30-a yaxın işçi çalışacaq

    Ümummilli Lider Heydər Əliyevin
100 illik yubileyi ilə əlaqədar olaraq
Naxçıvan Muxtar Respublikasının İn-
san Hüquqları üzrə Müvəkkilinin
(Ombudsman), Naxçıvan Muxtar Res-
publikası Ailə, Qadın və Uşaq Prob-
lemləri üzrə Dövlət Komitəsinin və
Səhiyyə Nazirliyinin  birgə təşkilatçılığı
ilə 1 iyun – Uşaqları Beynəlxalq Mü-
dafiə Günü münasibətilə hemofiliyalı,
talassemiyalı və leykoz xəstəliyindən
əziyyətçəkən  uşaqlar üçün qanvermə
aksiyası keçirilib. Xeyirxahlıq aksiyası
muxtar respublikada yaşayan və həmin
xəstəliklərdən əziyyətçəkən uşaqlara
dəstək məqsədi daşıyır.
    Aksiyada  donorların və tibb işçi-

lərinin təhlükəsizliyini təmin etmək
üçün bütün zəruri tədbirlər görülüb,
könüllülər tibbi müayinədən keçirilib,
infeksion xəstəliklərə qarşı yoxlama
aparılıb. Aksiyada iştirak edən kö-
nüllülərdən 6 litr qan toplanılaraq
Naxçıvan Muxtar Respublika Xəstə-
xanasının qan bankına təhvil verilib. 
    Qeyd edək ki, bu humanist  aksiya
artıq 11 ildir ki, təşkilatçılar tərəfindən
mütəmadi olaraq 1 iyun – Uşaqları
Beynəlxalq Müdafiə Günü ilə əlaqədar
keçirilir.

Naxçıvan Muxtar Respublikası

Ailə, Qadın və Uşaq Problemləri

üzrə Dövlət Komitəsinin

mətbuat xidməti

Qanvermə aksiyası olub

    Naxçıvan Muxtar Respublikası
Kənd Təsərrüfatı Nazirliyində mux-
tar respublikanın fitosanitar və epi-
zootik vəziyyətinin müəyyənləşdi-
rilməsi məqsədilə yaradılan moni-
torinq qrupları Naxçıvan şəhəri və
muxtar respublikanın rayonlarında
monitorinqləri davam etdirir.

    Fitosanitar monitorinqlər zamanı
əkinlərin dəqiqləşdirilməsi, o cüm-
lədən meyvə bağlarında və həyətyanı
sahələrdə, yaşıllıq zolaqlarında xəs-
təlik və zərərvericilərin müəyyən-
ləşdirilməsi məqsədilə müşahidələr
aparılır. Müşahidələr zamanı lazım
olan dərman preparatları və onlardan

istifadə qaydaları haqqında təsərrüfat
sahiblərinə ətraflı məlumat verilir.
    Eyni zamanda təsərrüfatlarda mal-

qaranın, ev quşlarının və arı ailələ-
rinin sayı müəyyənləşdirilir, hey-
vandarlıqda epizootik vəziyyət, hey-
vanların yem tələbatı və saxlanma
şəraiti, o cümlədən sahibsiz itlərdə
quduzluğa qarşı mübarizə tədbirlə-
rinin aparılma vəziyyəti öyrənilir.

Naxçıvan Muxtar Respublikası 

Kənd Təsərrüfatı Nazirliyinin 

mətbuat xidməti

    Əlahiddə Ümumqoşun Orduda
şəxsi heyətin fiziki hazırlıq səviy-
yəsinin yüksəldilməsi və idmana
marağın artırılması daim diqqət mər-
kəzində saxlanılır. Bu məqsədlə “Və-
tənə, xalqa və dövlətə xidmət öm-
rümüzün mənasıdır!” devizi altında
müxtəlif idman yarışları keçirilir.
Hərbi qulluqçularımız bu dəfə hərbi
beşnövçülük birinciliyində güclərini
sınayıblar. 
    Əlahiddə Ümumqoşun Ordunun
zabiti, polkovnik-leytenant Vahid
Məmmədov birinciliyin şərtlərini
və təhlükəsizlik qaydalarını iştirak-
çılara çatdırdıqdan sonra yarışa start
verilib.
    13 komandadan 75 idmançı ma-
neələr zolağının dəf edilməsi, avto-
matdan 200 metr məsafəyə atəşaçma,
uzaqlığa və dəqiqliyə qumbaraatma
və 8 kilometr məsafəyə kross qaçışı
üzrə yarışlarda güclərini sınayıblar. 
    Ümumi nəticələrə əsasən tapşı-
rıqlara ən qısa zamanda əməl edən
xüsusi təyinatlılardan ibarət koman-
dalar müvafiq olaraq 1-ci və 3-cü
yerlərə, motoatıcılar isə 2-ci yerə
layiq görülüb.
    Fərdi hesabda qalib gələn idmançı
hərbi qulluqçulara Fəxri fərman, ilk
üç pillədə qərarlaşan komandalara
isə kubok və diplomlar təqdim edilib. 

Kənan CƏLİLOV

Hərbi beşnövçülük
birinciliyi keçirilib

    “Naxçıvan-Bəşəriyyətin Beşiyi” VI Bey-
nəlxalq Rəsm Festivalının iştirakçıları təəs-
süratlarını “Şərq qapısı” qəzeti ilə bölü-
şüblər.
     Ağaəli İbrahimov –  Azərbaycan Rəssamlar
İttifaqının sədr müavini, Xalq rəssamı: –
Naxçıvana tez-tez gəlirəm. Çox gözəl diyardır,
təmiz şəhərdir. Dahi şəxsiyyət Heydər Əliyevin
yubileyinə həsr olunan festivala maraq bö-
yükdür. Ulu Öndər bütün sənət adamlarının,
həmçinin rəssamların yaxın dostu idi.  Böyük
dövlət xadimi deyirdi ki, mən rəssam olmaq
istəyirdim. Elə bu ifadə onun rəssamlıq sahəsinə
sevgisindən, bu sənətin adamlarına böyük qay-
ğısından və hörmətindən irəli gəlirdi.  Ümum-
milli Lider Heydər Əliyev rəssamlıq sahəsinin
inkişafı, rəssamların fəaliyyəti üçün gözəl
şərait yaratdı. Bakıda, eləcə də bu qədim
diyarda rəssamlar üçün xüsusi bina və emalat-

xanalar tikilib istifadəyə verildi, rəssamlarımız
müəyyən fəxri adlara, dövlət mükafatlarına
layiq görüldü, onların yaradıcı imkanlarının
artırılması, sosial vəziyyətlərinin yaxşılaşdı-
rılması daim diqqətdə saxlanıldı. Bu gün dün-
yanın bir çox yerlərində  bizim sənət adamlarının
heykəlləri qoyulub. Sənətə, sənətkara böyük
dəyər verən görkəmli dövlət xadiminin do-
ğulduğu diyarda belə festivalların təşkili təq-
dirəlayiqdir. Xalqlararası dostluğun, mədəniy-
yətin inkişafında onun böyük əhəmiyyəti vardır.
Bu gün Naxçıvanda, sözün əsl mənasında, bö-
yük bir bayramdır, incəsənət bayramı,  dostluq
bayramı, yaradıcı bayram. Ulu Öndər deyirdi

ki, yaradıcı insanlar qeyri-adi insanlardır. Ya-
radıcı insan digər insanlar üçün də bir ilham
qaynağıdır. Bizim yaradıcı insanlarımız bu
gün Prezident cənab İlham Əliyevin müzəf-
fərliyindən, şəhidlərin, qazilərin qəhrəmanlı-
ğından, onların xalqımıza bəxş etdikləri böyük

Zəfərdən ilham alaraq öz fəaliyyətlərini
davam etdirirlər. Bu festivalın əhəmiyyəti
bir də ondadır ki,  gənclərimiz tariximizi,
bu tarixi yaradanları yaxşı bilsinlər, öy-
rənsinlər və rəssamların əsərlərində bu ta-
rixin izləri hər zaman qorunub, yaşadılsın.

Müsahibimiz Bakı şəhərindən gələn
Azərbaycan Respublikasının Əməkdar
rəssamı İnna Kostinadır. O həm də Azər-
baycan Dövlət Rəssamlıq Akademiyasında

kafedra müdiri vəzifəsində çalışır. İnna xanım
qeyd etdi ki, üçüncü dəfədir, Naxçıvana
böyük məmnunluqla gəlir. Təşkil olunmuş
festival dünyada rəssamlığın inkişafına dəyərli
töhfə olacaq. Naxçıvana sevgisinin böyük
olduğunu deyən müsahibimiz hər dəfə bu
diyara gələndə fərqli hisslər keçirdiyini söylədi.
Latviya, Rusiya, Finlandiya və başqa ölkə-
lərdən olan dostları ilə festival çərçivəsində
Naxçıvanda görüşdüyünü, yeni işlər sərgilə-
yəcəklərini, festival təşkilatçılarına, xüsusilə
də Naxçıvan Muxtar Respublikası Rəssamlar
Birliyinə dəvət üçün minnətdarlığını bildirdi. 
    Türkiyəli rəssam Məhmət Sağ Naxçıvana

ikinci dəfədir, qonaq gəldiyini dedi. Mü-
sahibimiz budəfəki gəlişində Naxçıvanın
onu daha xoş təəssüratlarla qarşıladığını
bildirdi: – Naxçıvan günü-gündən gözəl-
ləşib, inkişaf edir və bu da, təbii ki, bizim
diqqətimizdən yayınmır. Qədim Naxçıvan
insanları ilə birgə mədəniyyət sərgiləyən
bir şəhərdir. Hər kəs burada sanki sə-
nətin, mədəniyyətin inkişafı üçün can
atır. Bunlarla yanaşı, qonaqpərvərlik,

insanların isti münasibəti bizi çox xoşbəxt
edir. Bu da xüsusən sənətə verilən bir də-
yərin göstəricisidir. Sənət isə dəyər gördüyü
yerdə ucalır və hər dəfə Naxçıvanda bunun
şahidi oluruq. Bizə rəssamlara isə bu cür
xoş münasibətin qarşılığında daha gözəl
rəsmlər çəkmək, onları sərgiləmək düşür. 

Lela Geleishvili – Gürcüstanın, Tbilisi şə-
hərindən gəlmişəm. Tbilisi Dövlət Universi-
tetinin professoruyam. Birinci dəfədir, Nax-
çıvanda festivalda iştirak edirəm. Öz baca-
rıqlarımızı sərgiləmək, gözəl sənət əsərləri

yaratmaq üçün burada gözəl şərait vardır.
Mən hər zaman Naxçıvanı  izləyirəm və se-
virəm. Naxçıvan qədim tarixi, abidələri, təbiət
mənzərələri ilə bizə böyük ilham verir. Xüsusilə
Heydər Əliyev Muzeyində Azərbaycanın qu-
rucusu haqqında maraqlı, bilmədiyimiz mə-
lumatlar əldə etdik. Xalqlarımız arasındakı
dostluq münasibətlərinin təməli məhz bu dahi

şəxsiyyət tərəfindən qoyulub. Gəzdiyimiz
muzeylər, Batabat kimi istirahət yerləri onu
göstərir ki,  Naxçıvan turizm məkanı kimi də
cəlbedicidir. Burada gözəl dostlar qazandıq,
digər rəssamlarla fikir mübadiləsi apardıq.
Festival təşkilatçılarına belə şəraiti yaratdıq-
larına görə minnətdaram. 

    Rəssam Anar Hüseynzadə dedi: – Təəssüf
edirəm ki, 42 yaşım olmasına baxmayaraq,
Naxçıvan şəhərinə ilk dəfədir, gəlirəm. Bu
şəhər Azərbaycanın ən gözəl guşələrindən
biridir. Təyyarədən enən zaman burada ol-

duğum üçün sevinc hissləri keçirdim. Şə-
hərdə olan təmizlik, gözəl hava, ağacların
əhatəsində olan yaşıllıq məni cəlb etdi.
Eyni zamanda Naxçıvanın mineral sularının
dadına doymaq olmur. Əminəm ki,  Nax-
çıvana növbəti səfərim Zəngəzur dəhlizi
vasitəsilə olacaq.
  Qeyd edək ki, Azərbaycan Respublikasının
Naxçıvan Rəssamlar Birliyi tərəfindən təşkil
olunan “Naxçıvan – Bəşəriyyətin Beşiyi”

VI Beynəlxalq Rəsm Festivalında Azərbay-
candan,  eləcə də Türkiyə, Qazaxıstan, Öz-
bəkistan, Gürcüstan, Ukrayna, Bolqarıstan,
Rusiya, Finlandiya, Latviya  kimi xarici öl-
kələrdən 58 rəssam iştirak edir.

- Güntac ŞAHMƏMMƏDLİ 

- Aidə İBRAHİMOVA

- Bülbül QULİYEVA

Beynəlxalq Rəsm Festivalının iştirakçıları: Naxçıvan milli-mənəvi dəyərlərimizin yaşadıldığı,
yüksək incəsənəti ilə dünyada tanınan diyardır

    Yol-nəqliyyat hadisələrinin başvermə səbəbləri
barədə mütəxəssislər müxtəlif fikirlər irəli sürürlər.
Bunlar arasında həmin hadisələrin törədilməsinin
başlıca səbəblərindən biri kimi piyadaları, necə
deyərlər, daha çox günahkar sayırlar. Bəs reallıq
nədən ibarətdir? Belə hadisələrin qarşısını almaq
üçün hansı tədbirləri görmək lazımdır? Bu və ya
bu kimi suallara cavab almaq üçün Naxçıvan
Muxtar Respublikası Daxili İşlər Nazirliyi Yol
Polisi İdarəsinin əməkdaşı, polis kapitanı Ayaz
İsmayılovla həmsöhbət olduq. 
    Muxtar respublikada son illərdə bu istiqamətdə
həyata keçirilən məqsədyönlü tədbirlərə diqqət-
çəkən müsahibim bildirdi ki, son yüzillikdə
ictimai həyatın ən dinamik inkişaf edən sahələ-
rindən biri də nəqliyyat sahəsidir. Bütün sahələrdə
olduğu kimi, nəqliyyatın inkişafı da özünəməxsus
problemlərlə müşahidə olunur ki, həmin prob-
lemlərin ən birincisi təhlükəsizliklə bağlıdır.
Nəqliyyatın sürətlə çoxaldığı dövrdə yol hərəkəti
qaydalarının da əhəmiyyəti artmaqdadır.
     Statistika göstərir ki, hər il dünyada yol-nəqliyyat
hadisələri zamanı, təxminən, 1 milyondan çox
insan dünyasını dəyişir, yaralananların sayı isə
bundan, təxminən, 20 dəfə çox olur. Araşdırmalardan
görünür ki, bu faciəvi statistik məlumatların mütləq
əksəriyyətinin səbəbi insanların yol hərəkəti və
nəqliyyat vasitələrindən təhlükəsiz istifadə qay-
dalarına əməl etməməklə onları pozmalarıdır. 
    Müsahibim muxtar respublikada baş verən
hadisələr və onların səbəbləri barədə də ətraflı
danışdı:
    – Yol-nəqliyyat hadisəsi dedikdə küçə və yol-
larda nəqliyyat vasitələrinin hərəkəti prosesində
baş verən, insanların həlakına və ya müxtəlif
dərəcəli bədən xəsarəti almalarına, həmçinin
nəqliyyat vasitələrinin, yolların, qurğuların zə-

dələnməsinə və ya başqa maddi zərər dəyməsinə
səbəb olan hadisələr başa düşülür. Təcrübədə
çox rast gəlinən yol-nəqliyyat hadisələrinə nəq-
liyyat vasitələrinin toqquşmasını, aşmasını, hə-
rəkətdə olan nəqliyyat vasitəsinin dayanmış nəq-
liyyat vasitəsinə və yaxud yolətrafı qurğulara
dəyməsini, piyadanı və ya velosipedçini, hey-
vanları, o cümlədən vəhşi heyvanları vurmasını
misal göstərmək olar. Xüsusi vurğulamağa ehtiyac
duyuram ki, yol hərəkəti qaydalarının pozulma-
ması üçün piyadalar daha çox məsuliyyət daşı-
yırlar. Ona görə də piyadalar bu barədə dərindən
düşünməli, insan üçün ən qiymətli sərvət olan
sağlamlıqlarının və bununla da həm sürücülərin,
həm də ətrafdakıların həyatları üçün məsuliyyət
daşıdıqlarını unutmamalıdırlar.
    Qısaca olaraq ötən il ölüm və xəstəliklə nəti-
cələnən 47 yol-nəqliyyat hadisəsi baş verib; bu
hadisələr zamanı 8-i piyada, 2-si velosipedçi ol-
maqla, 21 insan həyatını itirib. İl ərzində 20-si
piyada, 1-i velosipedçi olmaqla, 56 nəfər xəsarət
alıb. Ümumilikdə, götürsək, baş vermiş xoşa-
gəlməz hadisələrin 53 faizinin piyadalarla bağlı
olduğunu görərik. Ona görə də piyadalarımız
“Yol hərəkəti haqqında” Qanunun 40-cı maddəsini
bilməli və buna əməl etməlidirlər.
    Naxçıvan Muxtar Respublikası Daxili İşlər
Nazirliyi Yol Polisi İdarəsinin əməkdaşı, polis
kapitanı Ayaz İsmayılov onu da vurğuladı ki,
yol-nəqliyyat hadisələrinin baş verməsinin əsas
səbəbləri isə müxtəlifdir. Belə ki, sürücülər tərə-
findən sürət həddinin və ara məsafəsinin düzgün
seçilməməsi, ötmə və manevr qaydalarının düzgün
aparılmaması başlıca səbəblərdir. Bu sırada sü-
rücülərin yol nişanlarının və yolun nişanlanma
xətlərinin tələblərinə əməl etməməsini, nəqliyyat
vasitəsinin sərxoş vəziyyətdə və yaxud yorğun

halda idarə olunmasını da qeyd etmək lazımdır.
Digər səbəblərə gəldikdə hərəkət zamanı mobil
telefondan və ya digər cihazlardan istifadə etmək,
işıqforun siqnallarına məhəl qoymamaq, avto-
mobilin texniki nasazlığı, eyni zamanda piyada-
ların, sərnişinlərin və velosipedçilərin yol hərəkəti
qaydalarını pozması xüsusi vurğulanmalıdır. Sü-
rücülər təhlükəsizlik kəmərlərindən istifadəni
daim diqqətdə saxlamalıdırlar. Unutmamalıdırlar
ki, bu onları həyata bağlayan bir vasitədir. Həm-
söhbətimizdən bu istiqamətdə həyata keçirilən
tədbirlər barədə də məlumat aldıq:
    – Müsbət hal kimi onu da qeyd edək ki,
həyata keçirilən tədbirlər son illər muxtar res-
publikada belə hadisələrin minimuma endiril-
məsinə imkan verib. Bu da muxtar respublikanın
yol infrastrukturunda həyata keçirilən genişmiq-
yaslı quruculuq tədbirləri, diyarımızın ən ucqar
dağ və sərhəd kəndlərinə gedən yolların texniki
göstəricilərə və standartlara uyğun olaraq təmir
edilməsi ilə bağlıdır. 
    İkinci bir tərəfdən yol polisinin apardığı maa-
rifləndirmə tədbirləri də muxtar respublikada
yol hərəkəti qaydalarına həm sürücülərin, həm
də piyadaların əməl etmələrini şərtləndirir. Ötən
il belə tədbirlərin reallaşdırılması davam etdirilmiş,
“Şərq qapısı” qəzeti, yerli televiziya və radioda,
“Nuhçıxan” İnformasiya Agentliyində hər ay
müntəzəm olaraq müxtəlif mövzularda onlarla
yazı dərc edilmiş, verilişlər hazırlanmışdır.
    Müsahibəmizdən belə qənaətə gəldik ki, yol-
nəqliyyat hadisələrinin hansı səbəbdən baş ver-
məsindən asılı olmayaraq, bütün yol hərəkəti iş-
tirakçıları qaydalara riayət etməli, xüsusilə sü-
rücülər daim diqqətli olmalı, idarə etdiyi avto-
mobili saz vəziyyətdə saxlamalı, mümkün olan
bütün təhlükəsizlik tədbirlərini görməklə yanaşı,
muxtar respublikamızda yol hərəkəti mədəniy-
yətinin inkişafında yaxından iştirak etməlidirlər.

- Muxtar MƏMMƏDOV

Yol-nəqliyyat hadisələri:
onların baş verməsinin qarşısının alınması daha çox piyadalardan asılıdır

Fitosanitar və epizootik monitorinqlər davam edir


